
ЛИТЕРАТУРАБЗЭМРЭ ДИАЛЕКТХЭМРЭ

Бзэм мэхьанэшхо иl. Цlыфым, лъэпкъым ищыlэныгъэ бзэм епхыгъ.
Лъэпкъым ищыlэкlэ-псэукlэ зызэриlэтрэм, зэрэхахъорэм епхыгъэу ныдэлъфыбзэм нахь зеужьы, зеушъомбгъу. Ащ дыхэтэу народностхэм, анахьыбэмкlэ нациехэм ясоциальнэ щыlэкlэ-псэукlэ зэхъокlыныгъэхэу фэхъугъэхэм ялъытыгъэхэу литературабзэ яlэ мэхъу.
Адыгэ тхыгъабзэри, литературабзэри Октябрэшхом къыдэхъугъэх.
Сыд фэдэрэ литературабзи шъошитlу иl: тхыгъэ литературабзэмрэ жэрыlо литературабзэмрэ.
Ау сыд фэдэ литературабзи икъежьапlэ тхыгъабзэм епхыгъэ шъыпкъ: ежь гущыlэу «литература» зыфиlорэри къызтекlыгъэр латин гущыlэу littera буквэ зыфиlу.
Тхыгъабзэр щымыlэу литературабзэр щыlэн ылъэкlыщтэп.
Литературабзэр народым, нацием ыбзэ щыщэу анахь лъэгэпlэ ин зыубытыгъэ шъуашэр ары.
Гущыlэхэмкlэ литературабзэр бай, ащ играмматическэ гъэпсыкlэ зэгъэфагъэ.
Литературабзэм иорфографие, ипунктуацие бзэхэбзэ пытэхэм атетэу гъэпсыгъэх.
Стиль зэмылlэужыгъохэри литературабзэм иlэх. Ахэмэ зыщыгущыlэрэ чlыпэм, зыдэгущыlэрэм, къыlонэу ыгу илъым ялъытыгъэу къэlокlэ зэмылlэужыгъохэр къэгущыlэрэм lэкlагъахьэх.
Литературабзэмрэ тхыгъабзэмрэ ямэхьанэ зэтекlы.
Тхыгъабзэр жэрыlуабзэм къыпыщыт.
Бзэу тхылъыр зэрэтхыгъэри, художественнэ произведением игеройхэр зэрэгущыlэхэри, ахэмэ авторыр къызэратегущыlэ бзэри - ахэр тхыгъабзэм хэхьах, ау а бзэр зэдаштэгьэ шапхъэмэ атекІэу загъорэ мэхъу.
Гущыlэм пае, писателым игерой е изэхэшlыкl зынэсрэ, е къызщыхъугъэ чІыпІэр къыгъэлъэгъоным фэшl литературабзэм ишапхъэхэр ыукъозэ героир къыгъэгущыlэу къыхэкlы. Аш фэдэ гущыlакlэу, зэдаштэгъэ шапхъэхэр зыукъорэр, тхылъ кlоцl хъугъэми, литературабзэп.
Литературабзэр художественнэ литературэм имызакъоу наукэм, культурэм, политикэм афэlорышІэ. Зэрэхъурэмкlэ, ащ ипшъэрылъхэр художественнэ литературэм ыбзэ шlокlы [5].
Апэрэ мафэхэм шегъэжьагъэу щыlакlэм зызэрэзэблихъурэм епхыгъэу литературабзэм хэхъоныгъэхэр фэхъух. А хэхъоныгъэхэр lофыгъуабэмэ япхыгъ. Литературабзэм зызэриlатрэр зэлъытыгъэ lофыгъо зытlущ горэм ягугъу къэтшlын:
- Лъэпкъым ыбзэ зэикlэу, диалект нэшэнэ чlыпlабзэхэр макlэхэу е бзэм идиалектхэр зэпэблагъэу щытхэмэ, а бзэм илитературнэ шапхъэхэр нахь псынкlэу мэуцух. Ащ фэдэ литературабзэр нахь псынкlэу зэкlэ лъэпкъым анэсы ыкlи общенароднэу мэхъу.
- Лъэпкъым тхыгъабзэ имыlагъэми, ау зэкlэмэ къагурыlоу, зэкlэмэ зэдыряеу, пшысэхэр, тхыдэжъхэр, зэмылlэужыгъо усэхэр къыраlуатэу ыкlи лъэпкъ зэфэсхэм, зэlукlэшхохэм щагъэфедэрэ бзэ яlэмэ, а литературабзэм ылъэпсэ къыхэхыни, ишэпхъэ гъэуцуни къегъэпсынкlэ. Гущыlэм пае, Дагестан «язык межплеменного», «междиалектного общения» аlоу зэкlэ дагестан лъэпкъымэ зэдыряеу («общий язык») «болмац» аlоу аварыбзэр агъэфедэщтыгъэ [1].
- Лъэпкьым къэралыгъэ автономие иlэми, ащ шъуашэу иlэми (е союзнэ республикэмэ, е автономнэ республикэмэ, е автономнэ хэкумэ, е национальнэ округмэ), лъэпкъыр зэрэхъурэ пчъагъэми литературабзэмкlэ мэхьанышхо иl. Гущыlэм пае, миллион е миллион пчъагъэ хъурэ народхэмрэ е миний фэдиз хъурэ нанайцэхэмрэ ялитературабзэхэмэ яфункциехэри, ахэмэ зызэраушъомбгъущт, зызэраlэтыщт шlыкlэри зэфэдэхэп [3].
Литературабзэмрэ диалектхэмрэ язэфыщытыкlэ кІэкlэу тыкъытегущыlэн:
1. Лъэпкъым литературабзэу иlэр зы. Диалектэу бзэм иlэм япчъагъэ сыдигъокlи зым нахьри нахьыб. Зы бзэм диалект заулэрэ гущыlaкlэ (говор) пчъагъэрэ иlэн ылъэкlыщт. Диалектыбэмэ зы литературабзэр апыщыт. Тхыгъабзэм изыкlыныгъэ литературабзэм кlуачlэ къыреты, къегъэлъэшы [2].
2. Диалектыр чlыпlэ гъэнэфагъэм шагъэфедэ. Гущыlэм пае, абдзахэ диалектым рыгущыlэрэ абдзахэхэу тэ тихэку исхэр зы чыл. А чылэм пэмычыжьэу къыгос игъунэгъу чылэхэмэ кlямгуябзэкlэ ащэгущыlэх (зэгъапшэ, гущыlэм пае, Шэуджэнхьаблэрэ Мамхыгъэрэ ягущыlакlэ).
3. Диалектым ренэу зызэблехъу зэпыт. Ащ фэдэ дэдэу гу лъытымытэми, диалект гущыlэхэм яшъуаши, къэlуакlэхэри а зы уахътэм тlэкlу-тІэкlузэ, нэрымлъэгъоу щытми, зэпыу ямыlэу зызэблахъух. Диалектым ежь хэбзэ гъэнэфагъэхэр иlэх, а зэхъокlыныгъэу фэхъухэри ежь ибзэ хабзэ тетэу макlо, ау псыхъом къэуцу зэримыlэм фэдэу, диалектым мэкэ-макІэзэ зехъожьы.
4. Бзэм диалектыбэ иlэн ылъэкlыщт, ау литературабзэм нахьыбэрэмкlэ лъапсэу фэхъурэр зы диалект.
Диалект пэпчъ ежь фонетическэ ыкlи лексическэ зэхэтыкlэ шъхьафрэ грамматическэ системэ гъэнэфагъэрэ иl. Гущыlэм пае, тыгъэкъохьэпlэ диалектхэмэ мэкъэ сатырэ плlырыплlыр янэшан, тыгъэкъокlыпlэмэ - щырыщ сатыр.
5. Литературабзэр къызщежьэрэ лъэхъаным, ащ лъэпсэ пытэ иlэми, ар ныбжьыкl. Икъежьэгъу дэдэми зэкlэми икъоу зэлъашІэрэп. Къагурыlоми, ащ ихабзэхэр апэрэ илъэсхэм тэрэз дэдэу, цІыф жъугъэмэ ашlэрэп. Литературабзэм ишІуагъэ къызгурымыlохэрэми, ащ икъоу уасэ фэзымышlыхэрэми язэрар инэу къагъакlо, литературабзэм ихэхъоныгъэ гъогу къызэтраlажэ. Ар нахьыбэмкlэ къызхэкlрэр литературэбзэ ныбжьыкlэм ибзэ хабзэхэр икъежьэгъум дэжь зэкlэми тэрэзэу зэрамышlэрэр ары. Ахэр зыдэтыщт гущыlалъэхэри, грамматикэхэри атхынхэу а лъэхъаным игъо фифэхэрэп [4].
6. Сыд фэдэрэ бзэми диалектхэр иlэх. А диалектхэр щыlэхэзэ литературабзэр лингвистическэ категорие шъхьафэу, кlэу бзэм къыхэхьэ. Диалектхэмрэ литературабзэмрэ зыфыщытыкlэ гъэнэфагъэ яlэ мэхъу
7. Литературабзэр ежь ылъэпсэ диалектым пытэу епхыгъ. Ащ жьэу къыщэрэри, лъэу кlэтри кьызхэкlрэр лъэпсэ диалектыр ары. Ау литературабзэмрэ ащ ылъэпсэ диалектымрэ зы пlо хъущтэп.
8. Литературабзэри диалектхэри нэмыкlыбзэмэ яолlэн алъэкlыщт. Бзэ зэфэшъхьафхэр зэлъыlэсхэу, гущыlэхэмкlэ, шъуашэхэмкlэ зэхъожьхэу мэхъух. Ау зы гъунэпкъэ диалект горэм рыгущыlэрэ цlыфхэмрэ нэмыкl цlыф лъэпкъ горэмрэ зэlукlэхэу, зэхахьэу хъумэ, ахэмэ контактэу яlагъэм елъытыгъэу абзэхэм зэхъокlыныгъэхэри афэхъу хабзэ.
Диалектым ыгъэцlэкlэрэ функциехэмрэ литературабзэм ифункциехэмрэ лъэшэу инэу зэтекlых. Ащ фэдэ къабзэу диалектым стиль зэфэшъхьафэу иlэмрэ литературабзэм истильхэмрэ зэфэдэхэп. Ахэм яхэхъоныгъэ гъогухэри зэфэшъхьафых.
Зэдзэкlыным литературабзэм ыбзэ къегъэбаи, исинтаксическэ гъэпсыкlи зэхъокlыныгъэ гъэнэфагъэхэр къыхелъхьэх.

